
   Асап ан кӳр гитара хĕлĕхне,

Асап ан кӳр. Тархасшăн...

Текех пыраймăп санăн тĕлĕкне,

Эп халь пĕччен пуласшăн.



Тавралăх та çухатрĕ тимлĕхне,

Чĕтрет яштак хăвалăх.

Саспах пĕрре чун тăвăннă енне

Йĕресчĕ лăпланмалăх.



Утас утта пĕлеймĕн хăш чухне:

Тĕнче — пуçватмăш шахмат.

Эп маннă халăх йăлине, чӳкне,

Çĕре ӳксе пуç çапмăп.



Текех çук юратун çук пӳлĕхне...

Гитара тем каласшăн.

Асап ан кӳр гитара хĕлĕхне,

Асап ан кӳр. Тархасшăн.

  